
Duitlands geheime wapen en leste hoppe, bewapend met stökke, 
grepen en oeteraard met Panzerfausten. 
Disse "soldaoten stond de angst in het gezichte te lézen; 
"Angst für den Englander", zo at zee ons tooschreeuwden. 
Umdat de paniek onder dee terugtrekkende Duutsers allengs 
groter wodden, adviseerde Hein Gantvoort den daor ook stond te 
kieken net zo as nog 'n paar andere burgers " umme maor gauw 
de beschutting van de hoeselijke veurraodkelder op te zeuken, 
want i'i kont nooit wetten". 
Umdat Hein Gantvoort ne olden bekenden van ons was, nam hee 
mi'i met naor zienen kelder. Dissen kelder bevond zich onder 
zien hoes naost café Bekke in de Nieuwestraot en was ne oerde-
gelijken, geweiden kelder. 
Too wi'j in den kelder kuamen zat Jo,de vrouwe van Hein, met 
eur zönneken Herr op de schoot daor al. Wieters zat daor nog 
Sientjen, de ongetrouwde zuster van Hein. 
Umdat de Engelse artillerie, van de Leeveldese kante, inmid­
dels al een groot gat in de toorn van de katholieke karke had 
eschotten urn eventuele oetkiekposten van de Duutsers te ver-
drieven en 't gepieuw-pieuw van de Engelse granaten dee ovver 
Grolle vlogen umme wieter de Duutse achterhoede te bestokken, 
tot in de kelder good te heuren uas, kregen wi'j 't in de 
kelder toch wal benauwd, 
Hein Gantvoort dee in zien dagelukse léven ne textielkoopman 
en kruidenier was en net as zien too reeds ovverleden vader, 
ne rasechten volksverhalen verteller was, heel met ziene 
onvervalste Grolse humor de mood d'r wal in. Zo doonde brak er 
gin paniek oet in den kelder. 

Tegen half negen wedden 't boeten in-ens heel stille. 
Hein zei tegen mi' i; "Gees met naor bovven kieken hoo 't d'r 
bi' i steet?". 
Umdat 't zo stille bleef gingen wi'j naor boeten deur ziene 
winkeldeure dee an de Nieuwestraot kante was. Behalve 't ge-
sjielp van de vogels en 't zachte fokkeren van 'n Engels 
waornemmings-vliegtuig den op ne heugte van ongeveer 150 meter 
bovven de Hervormde Kerk "hing", was d'r op dat moment gin 
enkel geloed. Ook op de straote was gin man of moes te zeen. 
Grolle leek wal oet estorven. 
In tied van twee minuten veranderde dissen toestand. 
Van de kante van de Mattelierstraote kwamen twee Duutse genie-
soldaoten anlopen, elk met ne fietse an de hand. 
Eure karabijnen hadden ze op de rugge hangen en an de stange 
van de fietse hadden ze elk ne Panzerfaust met stukskes lint 
vaste ebonden. 't Geklikklak van eure bespiekerde leerzen 
klonk helder ovver de stille markt en was van wiedten al te 
heuren. Hein Gantvoort, den op de stoepe van ziene winkel 
stond, begroette dee twee onbekende soldaoten, too dee vlak 
bi'j ons waren, as of 't ziene kameraode waren; "Nah Jungs, 
wass macht Ihr noch hier?". 
Dee twee soldaoten , naor miene schatting al midden veerti­
gers, bleven doorgemoedereerd en oeterluk zo kold as ne 
kikvos vlak bi'j Hein en mi'j staon. Hein den neet veur een 
gat was te vangen (dat heb ik al ezegd) zei pochend;"Feldwebel 
Becker hat mir gesagt, der Krieg ist bald vorbei. Mach doch 
keine quatsch und ergibt euch". 
Den éénen Duutser, den vermoedeluk ne onderofficier was van de 
pioniers (genie) want hee had ne dubbele rode kragenspegel op 
ziene jas in tegenstelling tot den anderen, want den had ne 
smalle rode kraagspegel, zei daorop;" Dass geht leider nicht 
den wir mussen die Brücke dort drüben noch sprengen". 
Daorbi'i wees hee op ne stafkaarte en duude ons de brugge in 
de Eibargseweg ovver de Sling an. 

Den anderen Duutser trok ondertussen 'n mooi zdkhorlozie oet 
den naoszak en zei op ne bevelende toon tegen ons; "Hauwt Ihr 
beiden ab in den Keiler den über zwei Minuten gehen die erste 
zwei Brücken hoch und dann wird euch dass Fensterglass noch 
verletzen". 

Daorop sprogen ze op eure nederlandse fietsen en stoven met 'n 
vaartjen in de richting Eibarqen. Hein schreeuwde eur nog nao: 
"Hals und Beinbruch". Daorop renden wi'j naor den kelder. 
Nduweluks waren wi'j d'r in of wi'j heurden een daverende 
dreun en pal daorop nog eene. 
Schilvertjes witkalk dwarrelden van 't keldergewelf naor bene­
den. Sientje reep in paniek; "Den kelder stort in, den kelder 
stort in". Later bleek dat de dreunen veroorzaakt waren deur 
't in de lucht vlegen van de Knibbelbrugge in de Leevelder-
straote en de brugge in de Mattelierstraote. 
Een neet geheel oet-mekare esprongen vliegtuugbom bleek de 
Knibbelbrugge te hebben vernield, want nog jaoren lang hef dit 
ovverbliefsel den tuin van dokter Smit "esierd", den an den 
hook Leevelderstraote-Schralenstein woonde. 

Ondertussen bleven wi'j in den kelder en binnen tien minuten 
heurden wi'j nog 'n dreun; dat was de brugge ovver de Slinge 
in de Eibargseweg. D'r ging nog een kwarteerken veurbi'j 
waorin gin enkel geloed vanaf de stroate tot in de kelder 
deurdrong. Hein zei tegen mi'j;"Gees met kieken of de roeten 
van de winkel d'r nog inzit.?" 
Boeten den kelder an ekommen zagen wi'i tot onze bli'jde 
verwondering dat alle roeten nog heel waren. Zelfs de grote 
winkelroete waor Hein de grootste zorg umme had was heel 
ebleven. Wal waren 'n paar kleine fotoschilderi'jtjes van de 
kamermure op de grond ekletterd en lag d'r volle wittekalk-
stof. Hein zei; 'Daor hebbe wi'j weer mazzel ehad'. 
Too wi'j in 't hoes hadden rond ekekken en d'r nargens schade 
veel te bespeuren Iepen wi'j an de achterkante 't hoes oet. 
Doar had de familie Gantvoort nog een helen kleinen tuin, meer 
'n blomenparksken en ne tegelplaatse. Zo dat wi'j boeten 
kwamen stroekelden wi'j haoste ovver twee geallieerde soldao-
ten dee met 't geweer in den anslag langoet in de geste lagen 
dee tussen 't hoes van Gantvoort en timmerman Jansen was. 
Dat 't "Engelsen" waren konden wi'j zeen an eure "gekke" 
platte helmen dee gecamoufleerd waren met greune takke. Eure 
gezichten hadden ze met holtskolle gedeelteluk zwart emaakt. 
Achteraf hef Hein vake tegen mi'j ezegd; "Asse wi'j Duutsers 
waren ewest , wassen wi'j 'n liek ewest veur dat wi'j 't in de 
smiezen hadden ehad". 
Terwiel den eenen zien geweer gericht heel op de Nieuwestraote 
('t geste-peurtjen hadden ze netjes van 't grendelhööksken 
edaone) zwaaide den anderen met zien geweer in onze richting 
en zei sissend; "Koe-an koe-an ". (go on, go on - ga weg, ga 
weg) Hoowal Hein en ikke gin woord Engels verstonden , was de 
wieze waorop den soldaote dat zei, veur ons beiden genog umme 
zovoort weer de kelder in te duuken. 
Nao van den eersten schrik bekommen te wezen , was onze 
ni'jsgierigheid toch groter dan de angst. Wi'j gingen daorumme 
toch weer de kelder oet, maor Iepen noo naor de veurkante van 
't hoes. Van doar oet konden wi'j deur de winkelroete 'n klein 
stuk van de Markt en haoste de hele Nieuwestroate ovverzeen. 
Wi'j stonden daor zo ezegd op de eerste rang . Van af de dro­
gist Konings op den hook van de Markt en de Nieuwestraote, 
waor noo 'n café is, kwamen in 'n lange slierte , dichte tegen 
de huuze an edrukt, de "Tommies" anlopen. Ook an de kante van 
café Bekke naost Gantvoort, leep zo'n ti'je. Ze gingen oeterst 
veurzichtig te wark. Van oet elke geste dee tussen de huuze 
was wodden deur de daor liggende soldaoten (zo as in de geste 
bi'j Hein zien hoes) iets eropen tegen de oprukkende ri'jen. 
Pas dan ging den langen sliert weer wieter. Umme de tien 
soldaoten leep d'r ene met 'n kastjen op de rugge, waorop ne 
lange staonde antenne. Ondertussen zagen wi'j dat an de Markt-
kante bi'j Albino (Smeltink) hook Beltrumsestraote al heel 
volle juichende mensen stonden. Too gingen Hein en ikke ook 
maor de stroate op.Wi'j keken met een oge in de geste van 
Hein, waorvan het peurtjen nog wagenwied los stond, maor dee 
twee soldaoten lagen d'r neet meer. 

Ondertussen waren de eerste soldaoten van dee lange slierte 
bi'j café "De Pelikaan' an ekommen (noo ne spaorbanke). Ze 

keken heel veurzichtiq umme den hook van den Barakkenplas. 
't Zelfde gebeurde an den hook van de Nieuwestraote-Katten-
steeg, noo Bastionstraote. Net op 't moment dat ne "Tommie" de 
Kattenstege naor bakker Bomers wol ovverstekken klonk d'r één 
schot. De soldaote zakte in mekare. Links en rechte van de 
Nieuwestraote duukten de bevri'jders in de hurken umme zich zo 
klein meugeluk te maken. Op dat zelfde monent sprong ne solda­
ote met zienen bren (machinegeweer) midden op de Kattenstege 
en vuurde en heel salvo richting Kanonswal. In 'n flits spron­
gen 'n paar andere soldaoten op en trokken den gewonde an 
ziene bene oet 't schootsveld. Gelukkig bleek de verwonding 
nogal met te vallen; hee had 'n schot deur de ellepiepe, maor 
hee was wal helemaole groggy. 
Zo daorop heurden VN i' j nog een paar geueerschötte dee van de 
kante van den Kanonswal kwamen. Zo'n tien minuten later kwamen 
een suk of zes Tommies oet de Kattenstege en dreven wal dartig 
Duutse soldaoten , met de hande in de hoogte, naor de Markt op 
an. Behalve den eenen gewonde is d'r in de Grolse binnenstad 
gin geallieerden bevri'jder wat ovverkommen. 
Of d'r nao dee korte actie op de Kanonswal ook Duutsers waren 
esneuveld heb ik neet können zeen of achterhalen. 
Tussen disse bediieven deur verscheen den eersten panserwagen 
oet de Beltrumsestraote en reed langzaam veurbi'j de winkel 
van Karel Maas. Op den hook bi'j drogist Konings draejde de 
tankbemanning 't grote kanon 't eerst de Nieuwestraote in. 
Daornao reed den panserwagen stapvoots tot an de "Pelikaan". 
Hier draejde de bemanning van den panser de loop van 't kanon 
richting Kattenstege maor zo d'r op draejde de bemanning den 
loop weer naor de kante van Eibargen op an en gingen weer 
wieter, noo evolgd deur nog volle meer tanks en carriers (van 
dee wiebeldinge). 

Hoogstwaorschienluk had de tankbemanning van dee radiotelefo­
nisten in de veurste linie al deur ekregen dat 't gevaor al 
veurbi'j was, want er wodden deur disse kolossen gin schot 
afevuurd. Onder 't oprukken van de "Tommies" deur waren onder­
tussen de straoten van Grolle zwart van hossende en juichende 
leu. Ovveral wodden de rood-wit-blauwe vlaggen met den oranje 
wimpel oet ehangen. De veurbi'j trekkende bevri'jders gooiden 
sigaretten en chocolade naor de inwoners. 
Nog meer gevangen genommen Duutsers wodden, onder luid gejoel 
van de bevolking, deur Engelse soldaoten en B.S. manschappen 
( Binnenlandse Strijdkrachten) naor 'n gevangenen opvangkamp 
ebracht. {Terrein olde gemeente-slachthoes, noo NEDAP ) 
Too de veurhoede en de gevechtswagens uaren wieter etrokken, 
't was too ongeveer kwart ovver tiene,heurden wie in de wiedte 
naor de kante van Eibargen op an, hevig scheten. Pal daorop 
was de lucht bovven Grolle 'n klein kwarteerken vol gesoes en 
gefluit, piiiiiieeeuuw, piiiiiieeeeeuuuw, van geallieerde 
artillerie granaten, dee vanoet Leevelde akelig lége ovver 
Grolle kwamen vlegen. 't Bleek later dat de veurhoede van de 
bevri'jders op de Eibargseweg bi'j de boerderi'jen van Brug-
genberend en Ottink en bi'j 'n bösken daor in den hook , op 
heftige tegenstand waren estotten. 
Den Ortscommandant van Grolle had zich daor met ne kleine 
gevechtsgroep verschanst. Dee boerderi'jen wodden daorbi'j 
deur de artillerie van de bevri'jders in puun eschotten. Alle 
Duutsers dee daor vochten sneuvelden, alene den Ortscommandant 
wodden gevangen enommen. Hee wodden in ne jeep ezet en veur 
verheur naor de Engelse achterhoede ebracht. 
Bi'j disse actie verloor ééne gealieerde soldaote 't léven, 
hee wodden ter plekke, veurlopig, begraven in den hook van 't 
weiland bi'j de boerderi'je van Reukers an den hook van de weg 
waor a'j nao de scheetbane kont gaon. 

De meeste Duutsers dee in den aovond van 30 Meert de Kanonswal 
en de Maliebane waren op evlucht, waren in de nacht van 
Vri'jdag op Zaoterdag gelukkig weer wieter etrokken naor 
Enschede op an. Zo is Grolle d'r gelukkig betrekkeluk good van 
af ekommen en konden de burgers vol op feest vieren. 

Brookhutjens Teet Foto's; collectie H.Garstenveld 

Mussenplaog in Grolle. 

Mien opa zien breur, den in 1874 was geboren, was ne echte 
globetrotter. In 1889 tekende hee veur 6 jaor bi'j 't KNIL. 
Hee was too 25 jaor, maor veur dee tied had hee ook al ovver 
de hele wereld ezworven. 
Hee kon ontzettend good vertellen en umdat hee pas in 1950 is 
estorven heb ik persoonluk volle van zien vertelsels können 
anheuren. 
Zo vertelde hee mi'j ens, dat hee vrogger in China was ewest 
too doar ne verschrikkelukke vleegen-plaoge had eheerst. Den 
keizer van China had too bi'j decreet laoten vaste leggen; 
"Dat eiken inwoner van China, bovven de tien jaor, eiken dag 
tot nadere afkondiging, tien dode vleegen mos inleveren op 't 
stadhoes van zien stad of dorp. Bi'j neet voldoon an dee eis 
wodden ze bestraft met tien zweepslagen". 
Natuurluk mos ik hard lachen, too mien opa's breur mi'j dat 
vertelde. Ik dacht den keerl mi'j veur de gek heel. Tot ik 
onlangs in 't Grolse archief op 'n artikel stootte dat iets 
dergeluks ook hier vrogger zich hef af espöld.Lèès maor ens 
met. 

Publikatie. 
De Raad der Stad Groenlo maakt bij deze bekend: 
Dat zij in aanschouw nemende de schade, welke in deze dagen 
van bepoting en bezaaijeng der moestuinen veroorzaakt worde 
door het gevogelte en bijzonder door de Musschen 

Hebben besloten 
Dat ieder hoofd des huisgezin zal leveren vier doode Musschen 
ten huize van den Gerechts-bode berendsen en zulks voor 1 Meij 
dezes Jaars. 
Zullende de nalatigen voor iedere Musch, welke voor 1 Meij 
eerstkomende niet geleverd is, moeten betalen Tien cents. 
En opdat niemand hiervan eenige onwetendheid voornemende, zal 
deze worden afgekondigt en aangeplakt ter gehorende plaatse, 

Groenlo den 17 Maart 1826 
De Raad voornoemd 
(get) J.A.Hummelinck 

Brookhutjens Teet 




